
Aqqaluaq B. Egede 
 

Pisortat inissiaataannik attartortut inissiat pitsaassusaat aallaa-
vigalugu, immikkoortortaqarfiit aningaasaqarnerannut ajorseriaa-

taanngitsumik, attartornermut akiliuteqartalersinnaanerannut pe-
riarfissat misissoqqullugit kiisalu misissuinermi ilanngullugu attar-

tortumut akiliutit attartortullu akiliisinnaassusaat eqqarsaatigalugit 
ineqarnermut tapiissutit naapertuunnersut misissoqqullugit Naalak-

kersuisut peqquneqarnissaannik Inatsisartut aalajangiiffigisassaat-
tut siunnersuut. 

(inatsisartunut ilaasortaq Kristian Jerimiassen, Siumut) 
 

Nunatsinni inuit aningaasanik isertitaqassutsimikkut assigiinnginnerat anner-
tusiartorpoq. Inuit aningaasaateqassutsimikkut assigiinngippallaamik atu-

gassaqartitaanerat annertusiartuinnarpoq. Inuit pissakinnerusut aamma 

nunaqarfimmiut illoqarfinnilu isorliunerusuni suliffissaaleqiffiusuniittut anin-
gaasaqarnikkut atugaat pitsaanngitsut qinikkat akisussaaffigaagut. Pissutsit 

taamaalinerat inuiaqatigiinni nutartereqqittariaqarnitsinnik takussutissee-
reerput. 

 
Naalakkersuinikkut suliaqartugut tamatta ilisimasassat pisariaqartitavut 

arlalissuit pissarsiarereerpagut. Uppernarsaatissaqartipparput inuit nunatsin-
niittut aningaasaateqassutsimikkut qanoq nikingatigisumik inissisimalersi-

manerat qanoq sakkortutigisumik atugassaqartitsilersimasoq. 
 

Inuit ilarpassui aningaasaatilissuanngorsimapput. Amerlanerungaartullu 
aningaasakilliorneq toqqammavigaat, allaat inuit angerlarsimaffeqanngitsut 

nunatsinni naliginnaasutut isigineqaleriartorluni. Pissutsit taamaattut akue-
rineqarsinnaanngilluinnarput. Aaqqissuuseqqittariaqarpugut. Naalunaarusialli 

Inatsisartut tamatta pissarsiareriikkavut tunngavigalugit oqarsinnaavunga, 

aaqqissuuseqqissagutta pissakinnernut iluaqutaasumik, taava partiit saa-
merliusut eqqarsartaasiat pissakinnernut oqilisaassisoq aalajangersaanikkut 

pisariaqartikkatsigu. 
 

Inuit Ataqatigiit oqaaseqaaterput iluatsillugu erseqqissassavara, pisuut 
pissakinnernut isumassueqataanissaanik isumatta partiinit allanit isumaqa-

tigineqannginnera unissutiginagu partiinut allanut oqaloqateqarnissamut 
ammagatta. Oqaloqatigiittariaqarpugummi! Pissakinnerusut inuuniarnermik-

kut ilungersunartorsiortut ukiut arlallit utaqqeqqissinnaanngillat. Pisariaqar-
titaat ataasiinnaavoq, tassalu politikkerit Inatsisartunut ilaasortaasut aaq-

qiissuteqarnissaat kisiat utaqqivaat. Piffissaq atortigu suleqatigiilluta 
nunatsinni inuuniarnikkut atukkat pitsanngorsarnissaanut. 

Pisortat inissiaataannik attartortut atugaasa akiliisinnaasuuseqarnerisalu 

pitsaanerulernissaat siunertaralugu Naalakkersuisut misissuinissamik peqqu-
neqarnissaannik siunnersuut Inuit Ataqatigiit isumaqatigaarput. Naak akile-

raartarnikkut aaqqissuuseqqinnissaq tamakkiisumik sammineqassasoq kis-
saatiginarnerpaagaluartoq. Naalakkersuisulli suliamik ingerlateriikkaminnut 

ilanngutissagaat Inuit Ataqatigiinnit ilaliinnarparput. 
 

 
 

 
 


